
შეკითხვის კომისიაში შემოსვლის თარიღი: 27.02.2022 

შეკითხვის რეგისტრაციის ნომერი: 005/22 

 

I    შეკითხვა: 

ვინაიდან, საერთაშორისოდ აღიარებულია რუსეთის მიერ საქართველოს ტერიტორიების ოკუპაციის 

ფაქტი, რომელიც დღითიდღე მეტ მასშტაბებს იძენს, ხოლო სულ ცოტა ხნის წინ რუსეთმა 

დამოუკიდებელ სახელმწიფოებად აღიარა უკრაინის ტერიტორიული ერთეულები, რითაც ასევე 

განახორციელა ოკუპაცია; 

 

ვინაიდან, შექმნილი ვითარება, მე, როგორც საქართველოს მოქალაქეს და საქართველოს პატრიოტს, 

მიქმნის და მიმყარებს უფრო მეტ უარყოფით დამოკიდებულებას რუსეთის ფედერაციის მიმართ და 

ასევე, მიჩნდება შინაგანი უარყოფითი დამოკიდებულება რუსეთის ფედერაციის თითოეული 

მოქალაქის მიმართ თუ ვერ ვრწმუნდები, რომ მათი პირადი პოზიცია ემიჯნება რუსეთის 

ფედერაციის ხელისუფლების აგრესორულ პოზიციას; 

 

ვინაიდან, ადვოკატი არის დამოუკიდებელი პროფესიის წარმომადგენელი და ემორჩილება მხოლოდ 

კანონის, საერთაშორისო და პროფესიული ეთიკის ნორმებს. ამასთან, ჩემი აზრით არ არსებობს 

რომელიმე ნორმა, რომელიც პირს ავალდებულებს დაფაროს, არ გამოხატოს, თავი შეიკავოს, არ 

გააკრიტიკოს რომელიმე ქვეყნის ან პირის მოქმედება, რომელიც მიმართულია საქართველოს 

სახელმწიფო ინტერესების წინააღმდეგ; 

თუ ადვოკატი, საქმის წარმოების დაწყების ან გაგრძელებისთვის, კლიენტს, მათ შორის უცხო ქვეყნის 

მოქალაქე კლიენტს მოსთხოვს საქართველოს და ასევე უკრაინის საერთაშორისოდ აღიარებულ 

საზღვრებში ტერიტორიული მთლიანობის აღიარების დადასტურებას, ან მოსთხოვს რუსეთის 

ფედერაციის მიერ საქართველოს ან/და უკრაინის ოკუპაციის აღიარებას, იქნება თუ არა ეს 

ადვოკატის მიერ რომელიმე ეთიკური სტანდარტის დარღვევა? 

 

თუ კლიენტი ადვოკატის ამ პირობას/მოთხოვნას არ შეასრულებს, ჩაითვლება თუ არა ადვოკატის 

მიერ კლიენტის ინტერსების დაცვაზე ამ მოტივით უარი, ეთიკის რომელიმე ნორმის დარღვევად? 

 

თუ ადვოკატი საჯაროდ გამოხატავს აზრს ან პოზიციას ოკუპანტ ქვეყანასთან დაკავშირებით ან იმ 

პირებთან მიმართებაში რომლებიც იწონებენ საქართველოს ან/და უკრაინის ოკუპაციას,  ჩაითვლება 

თუ არა ეს მოქმედება ეთიკის რომელიმე ნორმის დარღვევად? 

 

II  ანალიზი:  

კოლეგია მიიჩნევს, რომ ადვოკატის ქმედებების აღმწერი ჰიპოთეტური ფაქტები განსახილველია 

ადვოკატთა პროფესიული ეთიკის კოდექსის პრეამბულის, ადვოკატის პროფესიის განსაზღვრების 

და ადვოკატსა და კლიენტს შორის არსებული ინტერესთა კონფლიქტის თავიდან არიდების 

ეთიკური სტანდარტის დაცვის ფარგლებში:  

ადვოკატთა პროფესიული ეთიკის კოდექსის პრეამბულაში მითითებულია მისი არსებობის მიზანი, 

განმარტებულია ეთიკური პრინციპების არსი. ეთიკური სტანდარტები  ადვოკატის საქმიანობის არსს 

და მის ბუნებას გამოხატავს. კერძოდ, ეთიკის კოდექსი ეფუძნება: პროფესიულ ღირსებას, 

საადვოკატო საქმიანობისადმი პატივისცემას; ადვოკატის პროფესიისადმი მაღალი ნდობის 

მოპოვებას;  

ადვოკატი არის თავისუფალი პროფესიის პირი, რომელიც ემორჩილება მხოლოდ კანონსა და 

პროფესიული ეთიკის ნორმებს და გაწევრიანებულია საქართველოს ადვოკატთა ასოციაციაში 

(ადვოკატთა შესახებ საქართველოს კანონი, მუხლი 1.2). ადვოკატი ვალდებულია არ განახორციელოს 

ისეთი ქმედება და არ დაამყაროს ისეთი ურთიერთობა, რომელიც საფრთხეს შეუქმნის კლიენტის 

ინტერესებს, ადვოკატის პროფესიულ საქმიანობას ან დამოუკიდებლობას (ადვოკატთა შესახებ 

საქართველოს კანონი, მუხლი 8.1).  

მოცემულ შემთხვევაში, სამსჯელოა შეკითხვაში მითითებული საკითხისადმი ადვოკატის პირადი 

დამოკიდებულება, რამდენად შეიძლება იყოს გავლენის მომხდენი ადვოკატ-კლიენტის 

ურთიერთობაზე. გასათვალისწინებელია, რომ საკითხი მისი არსიდან გამომდინარე სენსიტიურია, 

ეხება საქართველოს ტერიტორიულ მთლიანობას, მის სუვერენიტეტს, რომელიც საქართველოს 

თითოეული მოქალაქის ურყევი ნებაა - განამტკიცონ სახელმწიფოებრივი დამოუკიდებლობა, რასაც 

ეფუძნება სწორედ საქართველოს კონსტიტუცია. თავისთავად, პროფესია ადვოკატს მნიშვნელოვანი 

როლი აქვს სამართლიანი სახელმწიფოს განმტკიცებაში. ადვოკატთა პროფესიული ეთიკის 

სტანდარტების არსებობის მიზანიც სწორედ ზემოაღნიშნულ პრინციპებს ეფუძნება. სახელმწიფო 

სუვერენიტეტის დაცვა თითოეული მოქალაქის პასუხისმგებლობაა. შედეგად, ადვოკატის მიერ 

პროფესიული საქმიანობისას საქართველოს ტერიტორიული მთლიანობისა და საქართველოს 

სუვერენიტეტის  შესახებ პოზიციის გამოხატვა გამომდინარეობს მაღალი მოქალაქეობრივი და ამავე 

დროს პროფესიული პასუხისმგებლობიდან.  

საქართველო არის დამოუკიდებელი, ერთიანი და განუყოფელი სახელმწიფო, რაც 

დადასტურებულია 1991 წლის 31 მარტს ქვეყნის მთელ ტერიტორიაზე, მათ შორის აფხაზეთის ასსრ-

ში და ყოფილ სამხრეთ ოსეთის ავტონომიურ ოლქში ჩატარებული რეფერენდუმით და 1991 წლის 9 

აპრილის საქართველოს სახელმწიფოებრივი დამოუკიდებლობის აღდგენის აქტით. (იხ. 

საქართველოს კონსტიტუცია, მუხლი 1). 

ზემოაღნიშნული შეკითხვა ეხება საერთაშორისოდ აღიარებულ ფაქტს - რუსეთის ფედერაციის 

სამხედრო აგრესიის შედეგად საქართველოს ოკუპირებულ ტერიტორიებს. საქართველო არის 

სუვერენული, ერთიანი და განუყოფელი სახელმწიფო და მის ტერიტორიაზე ნებისმიერი სხვა 

სახელმწიფო შეიარაღებული ძალების ყოფნა საქართველოს სახელმწიფოს მკაფიოდ და 

ნებაყოფლობით გაცხადებული თანხმობის გარეშე, 1907 წლის ჰააგის რეგულაციების, 1949 წლის 

ჟენევის IV კონვენციისა და საერთაშორისო ჩვეულებითი სამართლის ნორმების შესაბამისად, არის 

სუვერენული სახელმწიფოს ტერიტორიის უკანონო სამხედრო ოკუპაცია. (საქართველოს კანონი 

ოკუპირებული ტერიტორიების შესახებ, პრეამბულა).  

მოცემულ შემთხვევაში, ეთიკური სტანდარტების ფარგლებში შესაფასებელია, რამდენად 

შესაძლებელია, ადვოკატმა სამართლებრივი კონსუტლაციის დაწყებამდე ან მისი განხორციელების 

დროს იცოდეს პოტენციური კლიენტის ან არსებული კლიენტის პირადი დამოკიდებულება 

რუსეთის ფედერაციის მიერ საქართველოს ოკუპირებული ტერიტორიების შესახებ და გამოხატული 

პოზიცია იქნება თუ არა გავლენის მომხდენი ადვოკატ-კლიენტის ურთიერთობაზე. კერძოდ, 

რამდენად იქნება ეს ადვოკატის პირადი ინტერესთა კონფლიქტი კლიენტთან, იმდენად, რომ 

აღნიშნული ადვოკატ-კლიენტის ურთიერთობის შეწყვეტის საფუძველიც გახდეს.  

კოლეგია განმარტავს, რომ ზემოაღნიშნულიდან გამომდინარე, რაც ეხება სახელმწიფოებრივი 

სუვერენიტეტის განმტკიცებაზე ზრუნვას, მით უფრო პროფესია ადვოკატის როლს აღნიშნულთან 

დაკავშირებით, ადვოკატს შეუძლია პროფესიული საქმიანობის დაწყებისას ან მისი 

განხორციელებისას მიიღოს ინფორმაცია კლიენტისგან აღიარებს ის თუ არა რუსეთის ფედერაციის 

მიერ საქართველოსადმი განხორციელებული სამხედრო აგრესიის ფაქტს, ასევე ინფორმაცია იმის 

თაობაზე, თუ რა პოზიცია აქვს მას საქართველოს ოკუპაციასთან მიმართებით და ამავე დროს, 

მიიღოს ინფორმაცია პატივს სცემს და აღიარებს თუ არა ის საქართველოს ტერიტორიულ 

მთლიანობას და საქართველოს სახელმწიფოს სუვერენიტეტს. აღნიშნული საკითხის შესახებ 

ადვოკატის მიერ გამოხატული პოზიცია და კლიენტისგან მისი პირადი დამოკიდებულების შესახებ 

ინფორმაციის მიღება შეესაბამება ეთიკურ სტანდარტებს. იმ შემთხვევაში, თუ კლიენტის მიერ 

საწინააღმდეგო პოზიცია იქნა დაფიქსირებული, ადვოკატსა და კლიენტს შორის შესაძლოა 

წარმოიქმნას ინტერესთა დაპირისპირება/კონფლიქტი, რაც შესაძლოა, ადვოკატ-კლიენტის 

ურთიერთბის შეწყვეტის საფუძველი გახდეს, რაც არ იქნება პროფესიული სტანდარტის დარღვევა.  

III დასკვნა:  

ზემოაღნიშნულის გათვალისწინებით,  შეიძლება ითქვას, რომ ადვოკატის მიერ საჯაროდ პოზიციის 

დაფიქსირება რუსეთის ფედერაციის მიერ საქართველოს სამხედრო აგრესიის, ტერიტორიის 20% 

ოკუპაციის და სეპარატისტული ტერიტორიების აღიარების შესახებ, მათ შორის მიმდინარე 

მოვლენების გათვალისწინებით,  კერძოდ, კი უკრაინაში რუსეთის სამხედრო ძალების შეჭრის, 

საომარი მოქმედებების დაწყების თაობაზე ადვოკატის მიერ პოზიციის გამოხატვა არის არამხოლოდ 

უფლება, არამედ უფრო მეტად განამტკიცებს მაღალ პროფესიულ ეთიკურ სტანდარტს, იცავს 

პროფესიულ ღირსებას, განამტკიცებს პროფესიისადმი ნდობას, გამოხატულებაა იმ პროფესიული 

პასუხისმგებლობისა, რაც ადვოკატს, როგორც მართლმსაჯულების მონაწილე მნიშვნელოვან პირს 

მოეთხოვება. ადვოკატის ამ პოზიციას ასევე ამყარებს ადვოკატის მიერ დადებული ფიცი: „ვფიცავ, 

ვიყო სამართლიანობის იდეების ერთგული, კეთილსინდისიერად და პირნათლად შევასრულო 

ადვოკატის მოვალეობები, დავიცვა საქართველოს კონსტიტუცია და კანონები, ადვოკატთა 

პროფესიული ეთიკის კოდექსი, ადამიანის უფლებები და თავისუფლებები!“ 

შესაბამისად, კლიენტთან ადვოკატის მიერ ზემოაღნიშნულ საკითხზე პოზიციის დაფიქსირება და 

ინტერესის გამოხატვა, ჰქონდეს ინფორმაცია კლიენტს რა დამოკიდებულება აქვს საქართველოს, 

როგორც ერთიანი, დამოუკიდებელი, განუყოფელი სახელმწიფოს მიმართ და შესაბამისად, აღიარებს 

თუ არა ის რუსეთის სამხედრო აგრესიას და რუსეთის ფედერაციის მიერ საქართველოს 

ტერიტორიების ოკუპაციას - წარმოადგენს ეთიკური სტანდარტების შესაბამისად მოქმედებას. 

შედეგად, კლიენტის ადვოკატისგან განსხვავებული, საწინააღმდეგო პოზიციის არსებობისას - 

ადვოკატს შეუძლია ამ საფუძვლით შეწყვიტოს მისი საადვოკატო მომსახურება, პროფესიული 

ეთიკის ნორმებით შეწყვეტისათვის გათვალისწინებულ მოთხოვნათა დაცვით.  

შენიშვნა: ეთიკის კომისიის მიერ გაცემული რეკომენდაცია არის მხოლოდ სარეკომენდაციო 

ხასიათის მოსაზრება და არ აქვს სავალდებულო ხასიათი. 

 

 

კოლეგიის თავმჯდომარე                                                                                                           /მარიკა არევაძე/ 

                                                                           

 

 

კოლეგიის წევრი                                                                                                                     /მარინე ცუცქირიძე/ 

 

 

 

კოლეგიის წევრი                                                                                                                           /ინგა ნებიერიძე/ 

 


